
საქართველოს დამოუკიდებელი ეროვნული მარეგულირებელი ორგანო – საჯარო სამართლის იურიდიული პირის – სამოქალაქო ავიაციის ადმინისტრაციის თავმჯდომარის 
ბრძანება №6

2003 წლის 16 დეკემბერი 
ქ. თბილისი

„საქართველოს სამოქალაქო ავიაციის სამუშაო ადგილებზე ფსიქოაქტიური ნივთიერებების მოხმარების აღკვეთის ტიპობრივი ინსტრუქციის” დამტკიცების შესახებ

„ტრანსპორტისა და კომუნიკაციების სფეროს სახელმწიფო მართვისა და რეგულირების წესის შესახებ” საქართველოს კანონის მე-13 მუხლის პირველი პუნქტის და „საჰაერო კოდექსის” მე-9 მუხლის პირველი პუნქტის საფუძველზე, სამოქალაქო ავიაციის ფრენების უსაფრთხოების უზრუნველყოფის მიზნით:

1.დამტკიცდეს „საქართველოს სამოქალაქო ავიაციის სამუშაო ადგილებზე ფსიქოაქტიური ნივთიერებეის მოხმარების აღკვეთის ტიპობრივი ინსტრუქცია”.

2.ბრძანება ამოქმედდეს გამოქვეყნებისთანავე.

ზ. ჭანკოტაძე
საქართველოს სამოქალაქო ავიაციის სამუშაო ადგილებზე ფსიქოაქტიური ნივთიერებების მოხმარების აღკვეთის ტიპობრივი ინსტრუქცია

თავი I. ზოგადი დებულებები


მუხლი 1. ტერმინების განმარტება და შემოკლებები

1.ამ „ტიპობრივ ინსტრუქციაში“ გამოყენებულ ტერმინებს აქვს შემდეგი მნიშვნელობა:
ა) მუშაკები, რომლებზედაც ფრენების უსაფრთხოებაა დამოკიდებული – პირები, რომლებსაც შეუძლიათ ფრენის უსაფრთხოებას შეუქმნან საშიშროება, თუ ისინი სათანადოდ არ ასრულებენ მოქმედი კანონმდებლობით გათვალისწინებულ ვალდებულებებს. ეს განსაზღვრება ეხება ეკიპაჟის წევრებს, საჰაერო ხომალდების ტექნიკური მომსახურების სპეციალისტებს, საჰაერო მოძრაობის მეთვალყურეებს და აეროპორტის საავიაციო უშიშროების უზრუნველყოფაზე ზედამხედველ მუშაკებს;
ბ) რისკთან დაკავშირებული ფსიქოაქტიური ნივთიერებების მოხმარება – საავიაციო პერსონალის მიერ ერთი ან რამდენიმე ფსიქოაქტიური ნივთიერების იმგვარად მოხმარება, რომ ეს: 

ბ.ა) წარმოადგენს პირდაპირ საშიშროებას მისი მომხმარებლისათვის ან ემუქრება სხვა ადამიანის სიცოცხლეს, ჯანმრთელობას ან კეთილდღეობას; და/ან

ბ.ბ) ქმნის ან აღრმავებს პროფესიული, სოციალური, ფსიქიკური ან ფიზიკური ხასიათის მოშლილობას.

ეს ტერმინი გულისხმობს ფსიქოაქტიური ნივთიერების მოხმარებას როგორც სამსახურებრივი მოვალეობის შესრულებისას, ასევე სამსახურში მისვლას მისი ზემოქმედების ქვეშ ყოფნისას.

გ) რისკთან დაკავშირებული ფსიქოაქტიური ნივთიერებების მოხმარების აღკვეთა – ქმედება:

გ.ა) რომელიც აუცილებელია, რათა სამუშაოზე არ მიიღონ ფსიქოაქტიური ნივთიერებების მომხმარებელი ის პირი, რომელზედაც დამოკიდებულია ფრენის უსაფრთხოება;
 გ.ბ) რომლის მიზანია რისკთან დაკავშირებული ფსიქოაქტიური ნივთიერებების მოხმარებისაგან თავის შეკავება იმ საავიაციო პერსონალის მიერ, რომლებზედაც დამოკიდებულია ფრენების უსაფრთხოება;
დ) ფსიქოაქტიური ნივთიერებები – ალკოჰოლი, ოპიოიდები, კანაბინოიდები, სედატიური საშუალებები და გიპოტიური პრეპარატები, კოკაინი, სხვა ფსიქოსტიმულატორები, ჰალუცინოგენები და აქროლადი გამხსნელები (თამბაქო და კოფეინი ფსიქოაქტიურ ნივთიერებებად არ ითვლება).

2. ამ „ტიპობრივ ინსტრუქციაში“ გამოყენებულ შემოკლებებს აქვს შემდეგი მნიშვნელობა:

ა) აწ – არტერიული წნევა;
ბ) იკაო – სამოქალაქო ავიაციის საერთაშორისო ორგანიზაცია (ამ ორგანიზაციის წევრია საქართველო 1994 წლიდან) ;
გ) სა – სამოქალაქო ავიაცია;
დ) საა – სამოქალაქო ავიაციის ადმინისტრაცია;
ე) სშ – საავიაციო შემთხვევა;
ვ) სხ – საჰაერო ხომალდი;
ზ) ფან – ფსიქოაქტიური ნივთიერებები.

მუხლი 2. ტიპობრივი ინსტრუქციის მიზნები და რეგულირების სფერო

1. „საქართველოს სამოქალაქო ავიაციის სამუშაო ადგილებზე ფსიქოაქტიური ნივთიერებების მოხმარების აღკვეთის ტიპობრივი ინსტრუქციის“ (შემდგომში –„ინსტრუქცია“) მიზანია განსაზღვროს საჰაერო ხომალდებით მოსარგებლე და მომსახურე ავიასაწარმოების სამუშაო ადგილებზე ფსიქოაქტიური ნივთიერებების მოხმარების აღსაკვეთად გასატარებელი ღონისძიებები, რაც დამყარებულია შემდეგ პრინციპებზე:

ა) სამოქალაქო ავიაციის, როგორც მომეტებული საფრთხის წყაროს, საქმიანობის სპეციფიკა მის მუშაკებს აკისრებს ფრენების უსაფრთხოების უზრუნველყოფაზე განსაკუთრებულ პასუხისმგებლობას;

ბ) ნებისმიერ ფსიქოაქტიურ ნივთიერებას მის მომხმარებელში შეუძლია გამოიწვიოს ფსიქიკური და/ან ფიზიკური აშლილობა;

გ) სამსახურებრივი მოვალეობების შესრულებაზე გავლენის მომხდენი ფსიქოაქტიური ნივთიერების ნებისმიერი მოხმარება დაკავშირებულია საავიაციო მოვლენის მოსალოდნელ რისკთან.

2. ინსტრუქცია შემუშავებულია ჩიკაგოს 1944 წლის კონვენციის „საერთაშორისო სამოქალაქო ავიაციის შესახებ“ 1-ლი და მე-2 დანართების, აგრეთვე იკაო-ს ოფიციალური გამოცემების DOC 8984-AN/895 („საავიაციო მედიცინის სახელმძღვანელო“), DOC 9654-AN/945 („ფსიქოაქტიური ნივთიერებების მოხმარების რისკის აღკვეთის სახელმძღვანელო“), საქართველოს მოქმედი კანონმდებლობის მოთხოვნების შესაბამისად და შესასრულებლად.

3.ამ ინსტრუქციის მოთხოვნები ვრცელდება ფრენების და სხ-ის მომსახურე საწარმოების იმ სპეციალისტებზე, რომლებიც უზრუნველყოფენ ფრენების უსაფრთხოებას და საავიაციო უშიშროებას.

4.ინსტრუქციის მოთხოვნების დაცვაზე სახელმწიფო ზედამხედველობას ახორციელებს სამოქალაქო ავიაციის ადმინისტრაცია.


მუხლი 3. ავიასპეციალისტის ჯანმრთელობის მდგომარეობისადმი წაყენებული მოთხოვნები

ავიასპეციალისტის ჯანმრთელობის მდგომარეობას წაეყენება შემდეგი მოთხოვნები:

ა) საავიაციო სპეციალისტის მოწმობის მფლობელი მინიჭებული უფლებების განხორციელებაზე ვალდებულია თქვას უარი, თუ ის გრძნობს საკუთარი ჯანმრთელობის მდგომარეობის გაუარესებას, რამაც, შესაძლოა, ამ უფლებების გამოყენებისას, ხელი შეუშალოს ფრენების უსაფრთხოებას;
ბ) ის პირი, რომლის ავადმყოფობის ისტორიით აღნუსხულია ან კლინიკური დიაგნოზით დადგენილია მისი ფსიქოაქტიურ ნივთიერებებზე დამოკიდებულება, არ შეიძლება იყოს ავიასპეციალისტის მოწმობის მფლობელი;

გ) არავის აქვს უფლება, მართოს სხ ან შეასრულოს ეკიპაჟის წევრის მოვალეობა ალკოჰოლის, ნარკოტიკების ან სამკურნალო საშუალებების (რომლებიც შეიცავს ფსიქოაქტიურ ნივთიერებებს) ზემოქმედების ქვეშ, რამეთუ იზღუდება ამ პირების მიერ საკუთარი მოვალეობების შესრულების უნარი.


მუხლი 4. ალკოჰოლის შენახვისა და მოხმარების შეზღუდვები

1. აეროპორტის პერიმეტრის შიდა ტერიტორიაზე სპირტიანი სასმელების გაყიდვა-მიწოდება ხორციელდება მოქმედი კანონმდებლობის შესაბამისად, იმის გათვალისწინებით, რომ ამან საფრთხე არ უნდა შეუქმნას ფრენების უსაფრხთოებას და საავიაციო უშიშროებას.

2. პირი, რომელიც დაკავშირებულია საჰაერო გადაყვანა-გადაზიდვების მომსახურებასთან (ან უშუალოდ არ არის დაკავშირებული, მაგრამ საკუთარი მოვალეობების შესასრულებლად საჭიროა იმყოფებოდეს აეროპორტის საკონტროლო ტერიტორიაზე), სამსახურში არ უნდა გამოცხადდეს ფან-ის ზემოქმედების ქვეშ.


თავი II. პროფილაქტიკური ღონისძიებები და პასუხისმგებლობა

მუხლი 5. სამუშაოზე მიღებისას ჯანმრთელობის მდგომარეობის შემოწმება

1. სამუშაოზე მიღებისას, ის მუშაკები, რომელთა საქმიანობაზე დამოკიდებულია ფრენების უსაფრთხოების უზრუნველყოფა, გადიან სავალდებულო საექიმო შემოწმებას ჯანმრთელობის დაცვის ლიცენზირებულ დაწესებულებაში.

2. ამ ინსტრუქციის მე-5, მე-6 და მე-7 მუხლებით გათვალისწინებული შემოწმება, დამტკიცებული განსაკუთრებული მეთოდიკით, ტარდება საქართველოს შრომის, ჯანმრთელობისა და სოციალური დაცვის სამინისტროს მიერ ლიცენზირებულ სამედიცინო დაწესებულებაში სარტიფიცირებული სამედიცინო პერსონალის მიერ.

3. შემოწმების შედეგებზე გაცემული დადგენილი ნიმუშის საბუთი წარედგინება ავიასაწარმოს.

4. ამ მუხლით გათვალისწინებულ შემოწმებას გადიან როგორც მე-2 მუხლის მესამე პუნქტით გათვალისწინებული ავიასპეციალისტები სამუშაოზე მიღებისას, ასევე მუშაკები, ისეთ თანამდებობაზე გადაყვანისას, რომელზედაც ფრენის უსაფრთხოებაა დამოკიდებული.


მუხლი 6. საავიაციო შემთხვევის (ინციდენტის) შემდეგ ჯანმრთელობის მდგომარეობის შემოწმება

საავიაციო შემთხვევის (ინციდენტის) შემდეგ საექიმო შემოწმებას გადიან ის მუშაკები, რომლებიც საავიაციო შემთხვევის (ინციდენტის) დროს სამსახურებრივ ვალდებულებებს ასრულებდნენ და ამ შემთხვევის ხელის შეწყობა შეეძლოთ.


მუხლი 7. დასაბუთებული (საფუძვლიანი) ეჭვის შემთხვევაში ჯანმრთელობის მდგომარეობის შემოწმება

1. მუშაკი საექიმო შემოწმებაზე იგზავნება შესაბამისი ლიცენზიის მქონე დაწესებულებაში მხოლოდ კონკრეტული, გამოვლენილი, ფიზიკური, ყოფაქცევითი ან შრომისუნარიანობაზე უარყოფითად მოქმედი ნიშანთვისებების მიხედვით აღძრული ეჭვის საფუძველზე, რაც, შესაძლოა, განპირობებული იყოს მის მიერ რომელიმე ფსიქოაქტიური ნივთიერების მიღებით.

2. მოსამსახურის ქცევის გაანალიზებაზე და, შემდგომ, მის საექიმო შემოწმებაზე გაგზავნაზე უშუალო პასუხისმგებლობა ეკისრება ავიასაწარმოს ექიმს, რომელიც მოქმედებს თანამდებობრივი ინსტრუქციით მინიჭებული უფლებებისა და პასუხისმგებლობის ფარგლებში.


მუხლი 8. შერჩევითი შემოწმება

1. შერჩევითი საექიმო შემოწმება ტარდება ავიასაწარმოს და/ან საა-ს ინიციატივით ან ზემდგომი ორგანოების მითითებით.

2. შერჩევითი შემოწმება შეიძლება ჩაუტარდეს ყველა იმ მოსამსახურეს, ვისზედაც ფრენების უსაფრთხოებაა დამოკიდებული.

3. შერჩევითი საექიმო შემოწმების ჩასატარებლად მოწვეულნი უნდა იქნენ ლიცენზირებული სამედიცინო დაწესებულების სპეციალისტები.

4. შერჩევითი საექიმო შემოწმების პროცედურა უნდა ჩატარდეს შესამოწმებელი მოსამსახურეების სამუშაო ადგილებზე ან ამ სამუშაო ადგილების სიახლოვეს.

5. შერჩევითი შემოწმება ტარდება ავიასაწარმოს ექიმის თანდასწრებით.


მუხლი 9. გაფრენისწინა საექიმო გასინჯვა.

1. გაფრენისწინა საექიმო გაისინჯვა ხორციელდება სასწავლო დაწესებულებების სამედიცინო სამსახურებში. 

2. გაფრენის წინ უნდა გაისინჯოს სამოქალაქო ავიაციის სასწავლო დაწესებულებების შემდეგი კონტინგენტი:

ა) საინსტრუქტორო შემადგენლობა;

ბ) ფრენების ხელმძღვანელი (მეთვალყურე);

გ) კურსანტი – პილოტი.

3. გაფრენისწინა საექიმო გასინჯვას ატარებს შესაბამისი კვალიფიკაციის მქონე და ამგვარ პროცედურაზე დაშვებული საფრენოსნო-სასწავლო დაწესებულების სამედიცინო პერსონალი.

4. გასინჯვა ტარდება იმის დასადგენად, რომ ამ მუხლის მე-2 პუნქტით მითითებული სპეციალისტები ვარგისნი არიან თუ არა, შეასრულონ საკუთარი მოვალეობები ჯანმრთელობის მდგომარეობის მიხედვით, და მიღებული აქვთ თუ არა ალკოჰოლი ან ფსიქოაქტიური ნივთიერება.

5. საექიმო გასინჯვისას შეისწავლება გამოსაკვლევი პირის საერთო მდგომარეობა, იზომება არტერიული წნევა, პულსი, საჭიროებისას – სხეულის ტემპერატურა, რომლის პარამეტრებიც უნდა იყოს შემდეგ ფარგლებში:

არტერიული წნევა უნდა იყოს არანაკლები 100/60-ზე არა უმეტეს 160/95

პულსი – ქვედა ზღვარი 60, მაქსიმალური – 90 დარტყმა 1 წუთში

t0 -360 – 370.

6. გამოსაკვლევი პირი, ამ მუხლის მე-4 და მე-5 პუნქტებით მითითებული პარამეტრების დადგენილი ფარგლებისადმი შეუსაბამობის შემთხვევაში, სამსახურებრივი მოვალეობის შესასრულებლად არ დაიშვება.

7. დასაბუთებული (საფუძვლიანი) ეჭვის შემთხვევაში, რომ პირი არის გამოსაკვლევი, ის იგზავნება შესაბამის ლიცენზირებულ სამედიცინო დაწესებულებაში.

8. საექიმო გასინჯვის შედეგები შეიტანება საგანგებო ჟურნალში, რომლის ფორმასაც საფრენოსნო-სასწავლო დაწესებულების ხელმძღვანელი ამტკიცებს.


მუხლი 10. პროფილაქტიკური შემოწმება ავიასაწარმოში

1. ავიასაწარმოებში პროფილაქტიკური სამუშაო ტარდება შემდეგი მიზნით:

ა) რისკთან დაკავშირებული ფან-ის მიღების აღკვეთა სამოქალაქო ავიაციის იმ მუშაკებისთვის ვისზედაც ფრენების უსაფრთხოებაა დამოკიდებული;

ბ) ფრენის უსაფრთხოებისა და ჯანმრთელობისათვის ფან-ის მოხმარების საშიშროებაზე მუშაკების ცოდნის ამაღლება;

გ) მუშაკებში ფან-ის მოხმარების მიმართ მყარი უარყოფითი განწყობის გამომუშავება.

2. გატარებული ღონისძიებების შედეგად, შრომით კოლექტივში უნდა შეიქმნას ფან-ის მომხმარებელთა მიმართ უარყოფითი დამოკიდებულების ატმოსფერო, აგრეთვე – დახმარების სურვილი, რათა ალკოჰოლზე ან სამკურნალო პრეპარატებზე დამოკიდებულებმა თავი დააღწიონ მავნე ჩვევებს.

3. პროფილაქტიკური ღონისძიებების გატარებაზე პასუხისმგებელია ავიასაწარმოს ხელმძღვანელობა.

4. პროფილაქტიკურ ღონისძიებებს, როგორც წესი, ატარებს ავიასაწარმოს ექიმი, რომლის საქმიანობის ერთ-ერთი ძირითადი ასპექტია ფან-ის მომხმარებელი მუშაკების გამოვლენა და ხელმძღვანელობისათვის რჩევის მიცემა, რათა ეს მოსამსახურეები გადაიყვანონ ისეთ თანამდებობებზე, სადაც ისინი ფრენის უსაფრთხოებას საშიშროებას არ შეუქმნიან.

5. ავიასაწარმოს ექიმის უფლებები, ვალდებულებები და პასუხისმგებლობა განისაზღვრება ავიასაწარმოს ხელმძღვანელის მიერ დამტკიცებული თანამდებობრივი ინსტრუქციით.


მუხლი 11. პასუხისმგებლობა

1. ავიასაწარმოს ხელმძღვანელი პასუხისმგებელია მუშაკების მიერ (რომლებზედაც ფრენის უსაფრთხოებაა დამოკიდებული), რისკთან დაკავშირებული ფან-ის მოხმარების შემთხვევების აღმკვეთი პროფილაქტიკური ღონისძიებების გატარებაზე.

2. წინამდებარე ინსტრუქციის მოთხოვნათა დარღვევის შემთხვევაში, ავიასაწარმოთა ეკიპაჟების წევრებს, საჰაერო ხომალდების ტექნიკური მომსახურების სპეციალისტებს, საჰაერო მოძრაობის მეთვალყურეებს, ფრენის უსაფრთხოების და საავიაციო უშიშროების უზრუნველყოფის მუშაკებს პასუხისმგებლობა ეკისრებათ მოქმედი კანონმდებლობით გათვალისწინებული წესით.

3. შრომით ხელშეკრულებაში, სავალდებულოდ უნდა იყოს გათვალისწინებული, რომ შრომითი ხელშეკრულება შეიძლება შეწყდეს იმ ნებისმიერ მუშაკთან, რომელზედაც არის დასაბუთებული, არგუმენტირებული მონაცემები, რომ იგი დამოკიდებულია ალკოჰოლზე ან სამკურნალო (ფან) საშუალებებზე.

